
				EBAZPENA, 2021eko otsailaren 3koa, Laneko eta Gizarte Segurantzako zuzendariarena, zeinaren bitartez eskumenak eskuordetzen baitzaizkie Lan eta Gizarte Segurantzako lurralde-ordezkariei.

				Lan eta Gizarte Segurantzako Zuzendaritza da COVID-19ak eta alarma-egoerak eragindako jarduera-galeren zuzeneko ondorioz eten behar izan diren kontratuen eta murriztu behar izan diren lanaldien eskaerak izapidetzeko eta ebazteko eskumena duen organoa, betiere, egoera horien ondorioz jarduerak eten edo bertan behera utzi behar izan badira edota lokalak aldi baterako itxi behar izan badira; izan ere, halaxe finkatzen du Lan eta Enplegu Sailaren egitura organikoa eta funtzionala ezartzen duen urtarrilaren 19ko 7/2021 Dekretuaren 10.1.g) artikuluak.

				Urtarrilaren 19ko 7/2021 Dekretuaren 14.1 artikuluak dio Lurralde Historiko bakoitzean Lan eta Gizarte Segurantzako lurralde-ordezkaritza bat egongo dela, eta lurralde-ordezkari bat izango dela horietako bakoitzaren buru. Hain zuzen ere, lurralde-ordezkari horietako bakoitza izango da, Lan eta Gizarte Segurantzako zuzendariarekiko mendekotasun organikopean, bere lurraldeko lan-arloko agintaria.

				Ekonomia, azkartasuna eta eraginkortasuna lortzeko asmoz, komenigarritzat jotzen da, une honetan, ebazpen honen xedapen-zatian zerrendatzen diren gaiak eskuordetzea.

				Adierazitakoa kontuan hartuta, eta Sektore Publikoaren Araubide Juridikoari buruzko urriaren 1eko 40/2015 Legearen 9. artikuluak ezarritakoarekin bat etorrita,

				EBAZTEN DUT:

				Lehenengoa.– Lan eta Gizarte Segurantzako lurralde-ordezkaritzei eskuordetzea, bakoitzak bere lurralde-eremuan, COVID-19ak eta alarma-egoerak eragindako jarduera-galeren zuzeneko ondorioz eten behar izan diren kontratuen eta murriztu behar izan diren lanaldien eskaerak izapidetzeko eta ebazteko eskumena, betiere, egoera horien ondorioz jarduerak eten edo bertan behera utzi behar izan badira edota lokalak aldi baterako itxi behar izan badira; eta, lurralde-ordezkarien postuak hutsik badaude, lurralde-ordezkariak beren postuetan ez badaude edo gaixorik badaude, Administrazio eta Zerbitzuen arduradunari eskuordetzea eskumen hori, aldi baterako ordezkoa den aldetik.

				Bigarrena.– Eskuordetza honen bidez emandako ebazpen guztietan, berariaz aipatuko da horrela eman direla, eta organo eskuordetzaileak emandakotzat joko dira.

				Hirugarrena.– Lan eta Gizarte Segurantzako zuzendariak edozein unetan baliogabetu ahal izango du ebazpen honetan aipatzen diren eskumenen eskuordetza.

				Laugarrena.– Sinatu eta hurrengo egunetik aurrera izango ditu ondorioak ebazpen honek.

				Bosgarrena.– Ebazpen hau Euskal Herriko Agintaritzaren Aldizkarian argitaratzea.

				Vitoria-Gasteiz, 2021eko otsailaren 3a.

				Laneko eta Gizarte Segurantzako zuzendaria,

				ANGEL LAPUENTE MONTORO.

			

			
				
EUSKAL HERRIKO AGINTARITZAREN ALDIZKARIA
www.euskadi.eus

			

		

	OEBPS/images/136582.png
EHAX

DOK.: XXXXX
2021-02-10





